
Kirish 

Dissertatsiya mavzusining dolzarbligi va zarurati. Jahon Banki 

ma’lumotlariga ko‘ra, global bizneslarning taxminan 90 % kichik va o‘rta korxonalar 

(SMEs) bo‘lib, ular butun dunyo ishchi kuchining 50 % dan ortig‘ini ish bilan 

ta’minlab kelmoqda; faqat rasmiy SMEs esa rivojlanayotgan mamlakatlarda yalpi ichki 

mahsulotning 40 % gacha hissasini tashkil etadi. Bu sektor 2030-yilgacha global 

mehnat bozorida 600 million yangi ish o‘rinlari yaratilishi zarurligini ko‘rsatadi — bu 

esa SME’larni moliyaviy va strukturalar jihatidan qo‘llab‑quvvatlash zaruratini yana 

bir bor yuzaga chiqaradi1.  

Jahon Bankining Entrepreneurship Database’iga ko‘ra, 180 ta iqtisodiyotda 2006-

2022 - yillarda ro‘yxatdan o‘tgan yangi yuridik shaxslar soni bilan bir qatorda yangi 

biznes boshqaruv dinamikasi kuzatilmoqda. Bu ma’lumotlar dissertatsiya doirasida 

tahlil qilinishi ko‘zda tutilgan asosiy indikatorlarni tashkil etadi. Hunarmandchilik 

sohasida global bazada aniqroq statistik ko‘rsatkichlar hozircha mavjud emas, biroq 

World Bank ICR hisobotida global "artisanal livelihoods" loyihasida hunarmandchilik 

bozorining yillik o‘sish sur’ati 12 % atrofida bo‘lishi prognoz qilingan2. 

O‘zbekiston Respublikasida amalga oshirilayotgan islohotlarning asosiy 

yo‘nalishlaridan biri sifatida tadbirkorlik faoliyatini rivojlantirish, hunarmandchilik 

an’analarini tiklash va mahalliy iqtisodiy imkoniyatlarni ro‘yobga chiqarish bo‘yicha 

tizimli chora-tadbirlar amalga oshirilmoqda. Mahalla institutining ijtimoiy-iqtisodiy 

hayotdagi roli oshib borar ekan, mahallalarda tadbirkorlik va hunarmandchilikni 

rivojlantirishni samarali boshqarish, bu sohalarda infratuzilmaviy va tashkiliy 

takomillashtirishni ta’minlash dolzarb ahamiyat kasb etmoqda. Mahalliy darajadagi 

tadbirkorlik va hunarmandchilik faoliyati aholining bandligini ta’minlash, ijtimoiy 

tenglik va iqtisodiy o‘sishni kuchaytirishda muhim vosita sifatida namoyon 

bo‘lmoqda. Ayniqsa, aholi zich yashaydigan hududlarda hunarmandchilik va kichik 

biznesni rivojlantirish orqali mahalla iqtisodiyotini jonlantirish, ishsizlikni kamaytirish 

 
1 https://www.worldbank.org/en/topic/smefinance 
2 https://documents1.worldbank.org/curated/en/397571599224606748/pdf/Implementation-Completion-and-Results-

Report-ICR-Document-Developing-Artisanal-Livelihoods-in-Rural-Pakistan-RANG-P145420.pdf 

va mahalliy resurslardan samarali foydalanish imkoniyati mavjud. Bu esa mavjud 

boshqaruv tizimini zamon talablari asosida takomillashtirish zaruratini yuzaga 

keltiradi. Bundan tashqari, moliyalashtirishning cheklanganligi, biznes bilimlari va 

koʻnikmalarining etishmasligi va mahalliy sharoitlarga moslashtirilgan samarali 

menejment strategiyalariga ehtiyoj kabi muammolar saqlanib qolmoqda. 

Oʻzbekiston Respublikasi Prezidentining 2022-yil 28-yanvardagi PF-60-son 

“2022-2026-yillarga moʻljallangan Yangi Oʻzbekistonning Taraqqiyot strategiyasi 

toʻgʻrisida”, 2021-yil 3-dekabrdagi PF-29-son “Mahallada tadbirkorlikni rivojlantirish, 

aholi bandligini taʼminlash va kambagʻallikni qisqartirish boʻyicha davlat siyosatining 

ustuvor yoʻnalishlari toʻgʻrisida”, 2021-yil 5-oktabrdagi PF-4848-son “Tadbirkorlik 

faoliyatining jadal rivojlanishini taʼminlashga, xususiy mulkni har tomonlama himoya 

qilishga va ishbilarmonlik muhitini sifat jihatidan yaxshilashga doir qoʻshimcha chora-

tadbirlar toʻgʻrisida”, 2021-yil 15-sentabrdagi PF-6314-son “Tadbirkorlik subyektlari 

uchun maʼmuriy va soliq yukini yanada kamaytirish, biznesning qonuniy manfaatlarini 

himoya qilish tizimini takomillashtirish chora-tadbirlari toʻgʻrisida”gi farmonlari, 

Oʻzbekiston Respublikasi Prezidentining 2021-yil 21-apreldagi PQ-5087-son 

«Tadbirkorlikni qoʻllab-quvvatlash tizimini takomillashtirish, ishbilarmonlik muhitini 

yanada yaxshilash boʻyicha qoʻshimcha chora-tadbirlar toʻgʻrisida»gi Qarori, 

Oʻzbekiston Respublikasi Vazirlar Mahkamasining 2022-yil 16-avgustdagi 450-son 

“Mahallada tadbirkorlikni rivojlantirish, aholi bandligini taʼminlash va kambagʻallikni 

qisqartirish masalalari boʻyicha tuman (shahar) hokimlarining yordamchilari faoliyati 

samaradorligini yanada oshirish boʻyicha namunaviy konsepsiyani tasdiqlash 

toʻgʻrisida”, 2024-yil 13-iyundagi 334-son “Mahallalar faoliyatini tartibga solishga 

doir normativ-huquqiy hujjatlarni tasdiqlash toʻgʻrisida” qarorlari hamda mazkur 

sohaga tegishli boshqa meʼyoriy-huquqiy hujjatlarda belgilangan vazifalarni amalga 

oshirishga mazkur dissertatsiya tadqiqoti muayyan darajada xizmat qiladi. 

Tadqiqotning respublika fan va texnologiyalari rivojlanishining ustuvor 

yoʻnalishlariga bogʻliqligi. Dissertatsiya tadqiqoti respublika fan va texnologiyalari 

rivojlanishining I. “Demokratik va huquqiy jamiyatni maʼnaviy-axloqiy va madaniy  

 


